
Baksidetekst

Seinsommar. Fotballturnering. Klokka er 09.36, og 16 år gamle Anders Hovden sit klar på reservebenken. Akkurat da får han beskjeden han minst av alt vil høyre: Anders’ biologiske far, premiekødden over alle premiekøddar – som aldri har ønskt kontakt med sonen, har fått kreft.

Faren har eitt siste ønske: å få møte Anders før han døyr.

Det skal ikkje handle om fotball likevel denne veka. Det skal handle om dei store tinga; om livet, døden og kjærleiken. I omtrent den rekkefølgja.


Lars Mæhle

Harry Houdinis elefant

Eg er sterk, forstår de, sterk i kroppen, men
viljen min, den har alltid vore enda sterkare
enn kroppen.

– Harry Houdini


Søndag 29. juli 2007, 958 steg

– Det må vere dei største brøda i verdshistoria!

Roald reiser seg opp i soveposen. Auga lyser der inne i det skummørke teltet.

– Maken til mugger! held han fram. – Har de sett på når Andrea spring? Det skvalpar og ristar som eit sjøsjukt meieri.

– Hald kjeft! seier Hallvard. – No har eg hørt nok skitprat på éin kveld. Eg vil sove.

– For ein gjeng homsar, sutrar Roald. – De skal vel ikkje sjå jentelaget spele i morgon eingong. De skal vel ligge her og ronke til de får senebetennelse.

– Hald kjeft!! ropar alle i kor.

Roald fnyser og legg seg tilbake i soveposen. Det er heilt stille. Alt ein kan høre, er pusten frå fire 16-åringar i eit innertelt i Norway Cup.

– Kven har eigentleg dei største puppane i verda? kjem det frå soveposen til Roald.

– Åååå! Lukk smella!

– Ja, men seriøst? Er det nokon som veit det?

– Dra til helvete!

– Veit ikkje du heller det, Anders? Du som er slikt eit vandrande leksikon? Har du ikkje lese om dette i Guiness Rekordbok?

– Det står ikkje om slike rekordar der, seier eg.

– Herregud, for ei dritbok, klagar Roald. – Den rekorden alle skulle lika å vite, og så står den ikkje oppført eingong.

– Det står mykje anna, da.

– Kva da?

– Kan dette vente til i morgon? brummar Arnesen, keeperen vår, borte i sin sovepose.

– Nei, tenk, det kan ikkje det, geipar Roald. – I morgon har vi glømt alt dette. Og da er det kanskje for seint å tenke på puppar. Da er vi kanskje blitt homsar alle saman.

Det einaste problemet til Roald er at han er ein så fantastisk stor kødd. For han er falsk. Sjølvsagt er han det. Ein redd, liten satan, eigentleg. Alltid den som blæs seg mest opp, alltid den som skal overgå førre replikk, alltid den som skal ha den beste historia, alltid den som har mest voks i håret, alltid den som drikk seg mest pære full på alle festar, som sovnar i midtrabattar og spyr utanfor pub1 i nitida.

Og alltid den som har minst å fare med.

Der har du Roald.

Herregud, for ein komplett kødd.

Og mens vi snakkar om køddar: Det finst eigentleg to typar av dei, i alle fall i mitt vokabular.

Den første er: ein som prøver å vere noko anna enn den han eigentleg er. Ein falsk kødd.

Den andre typen: ein som plagar andre reint fysisk. Ein valdeleg kødd.

Den første typen er ufarleg, men slitsam. Den andre er langt skumlare.

Men felles for dei begge: Ingen av dei er opptatt av ting som er ekte, ting som betyr noko, for guds skyld. Begge prøver å vere kule, men er det ikkje. Begge spelar skodespel for å oppnå status hos andre. Begge forsøker å vere alt anna enn seg sjølve. Dei briskar seg, prøver å markere seg, nettopp fordi dei ikkje tør tru på at andre vil like den dei eigentleg er.

For ein gjeng taparar.

Men gjer ikkje så dette oss alle til køddar? Prøver vi ikkje alle å skjule kven vi er – innarst inne?

Jo, for guds skyld. Det er ikkje det. Men her snakkar vi om gradsforskjellar. Enkelte er større køddar enn andre. Slik er det berre.

For å ta eit nærliggande eksempel: Roald sprenger barometeret i den første tydinga av ordet. Eg veit ikkje om nokon som så iherdig prøver å vere tøffare enn den han er. Heilt krampe. Og gud betre, så svær i kjeften. Roald er truleg den største munndiaretikaren i universet, ein ordflommeister av eit heilt eige kaliber. Det mest irriterande av alt er at han ikkje kan dra ei setning utan å nemne minst fem kjønnsorgan. Milde himmel, så enerverande. Han minner meg om ein av desse pudlane, desse bitte små tassane som står på bakbeina med halsbandet strammande rundt halsen – og gneldrar verre enn åttifem schæferar til saman. Men blir dei først utfordra av større hundar, så pilar dei av garde med halen mellom beina.

Men Roald plagar ikkje andre. Det skal han ha.

Ikkje fysisk i alle fall.

Men jøye meg så innpåsliten. Limar seg innpå deg som ein gud-helvetes klegg. Og det verste er: Eg har eit visst talent for å tiltrekke meg slike som Roald. Det er det som er tingen. Veit ikkje heilt kvifor. Er for snill, kanskje. For lite valdeleg. Andre berre gir Roald eit par kjappe på skuldra, så er dei kvitt han. Eg held ikkje på med slikt. Det får vere for valdskøddane der ute. Men eg kunne hatt god lyst til å hamre laus på skuldra til Roald nokre gongar. Det er ikkje det.

Eg kan sjå han for meg i dette augeblikket, sjølv om det er bekmørkt i teltet, eg meir enn anar konturane av skuggen hans der borte, den reiser seg opp frå soveposen, ser dei tomme, glasaktige auga virre sløvt over freknene, den vesle oppstopparnasen, brillene, hovudet som bikkar lett på skakke.

– Kom igjen, Anders, masar han. – Har du ein saftig rekord, eller?

Og plutseleg kjem dei rullande, alle sidene frå Guiness Rekordbok, dei sprett fram på netthinna mi, ei etter ei.

Eg ser Robert Pershing Wadlow, verdas høgaste mann, 2,72 på strømpelesten, død berre 22 år gammal i 1940, som om han voks seg ut av livet – og rett inn i himmelen, og her kjem den absurd feite kroppen til Robert Earl Hughes rekande, han som vog 92 kilo da han var seks år(!) og 484 kilo på det meste, men det er fotoet av han som vaksen, dette påtrengande biletet, som gjer inntrykk, sjølv om eg veit at han berre blei småguten samanlikna med Jon Brower Minnoch – heile 635 kilo på det meste, men det er bileta vi hugsar, tal og skrift blir tafatte mot synsinntrykk, eg hugsar Hughes, mens Minnoch er ein tom, mørk flekk, eg hugsar den uformelege kroppen til Hughes, feittvalkar pakka inn i verdas største snikkarbukse, og kvar gong dette biletet kjem til meg, tenker eg på hjartet hans, det vesle hjartet – langt, langt der inne ein stad, klipp vidare til den djupastlevande fisken vi kjenner, ålebrosma, eksemplaret av arten som blei henta opp frå svartaste kroken i Marianegropa eller noko, stygg som helvete, men det er det naturlegvis ingen som ser der den putlar rundt i stupmørket, før eg plutseleg minnest den merkelege kjensla biletet av verdas dyraste kjeks gav meg, den påskribla kjeksen frå Sir Ernest Shackletons mislykka ekspedisjon til Sørpolen, 1907–09, eg ser for meg lika deira, igjensnødde istappar, og så midt opp i dette denne kjeksen, så komplett absurd, og no kjem alle dei stupide rekordane susande, anten eg vil eller ikkje, dei trillar nesten ut av augeepla, kjennest det ut som, verdas lengste grillpølse i brød (10,5 meter), verdas dyraste omelett (til 1000 dollar, fylt med hummar og russisk kaviar), tyngste løft med tunga (vanvitige 11 025 kilo), lengste tur på hoppestokk (37,18 kilometer), flest menneske hoppande samtidig (569 069 under innleiinga av Vitskapsåret i Storbritannia, 1997), alle desse meir eller mindre fantasifulle, men ikkje desto mindre gjennomgripande falske forsøka på å slette alle yttergrensene for det menneska og naturen har klart å oppdrive inntil dette augeblikket, dette såkalla noet, men som vi stadig vekk – og stadig meir innbite – forsøker å flytte, sprenge, få bukt med, for vi blir aldri fornøgde, vi blir aldri tilfredse, vi stormar vidare, vi stansar aldri, vi går og går og går same kva vi støyter på.

Summen av steg.

Eg strekker meg etter buksene, fiskar den fram frå høgrelomma.

Skritt-teljaren.

Eg skimtar talet så vidt på displayet.

832.

Berre 832 steg denne dagen, denne bussturdagen, desse lange, lange timane på det varme, skjelvande buss-setet, sola skarpt inn frå sidevindauget, den vesle brisen frå den vidopne takluka, dei rå vitsane, latterutbrot, kortspeling, dei stolne jenteblikka over kanten på seta lenger framfor oss – jentelaget framme – gutelaget bak – juniorlaget heilt bakarst – og dei vaksne i seta bak bussjåføren, så mange kroppar, så få steg, så mykje tromming og klatring og kødding, altfor mykje innesperra energi på ein og same bussturdag – og altfor få steg.

Strekninga vi går, er summen av steg.

– Ja, kva blir det til?

Stemma til Roald bryt inn i tankane mine.

– Fødslar, seier eg.

– Hæ?

– Veit de rekorden for flest fødslar?

Stille.

– Tjue, kanskje? kjem det frå Arnesen til slutt.

– Sekstini, seier eg.

– Sekstini!? bryt Roald ut. – Det trur eg ikkje på. Du bløffar, Hovden.

– Det står i Guiness Rekordbok, for guds skyld. Ei russarinne på 1700-talet eller noko. Sekstini ungar på tjuesju fødslar. Fakta faen.

– Det er umuleg, seier Hallvard.

– Det er sant, seier eg. – Ho fekk tvillingar, trillingar, ja, jamvel fire sett med firlingar!

– Ja, men likevel, seier Roald. – Sekstini ungar … I det same ristar heile teltduken.

– Kva faen …, begynner Arnesen.

Nokon zippar opp glidelåsen. Så poppar eit krøllete hovud fram i teltdukopninga.

Tor Andreas.

Den nye spissen vår. Kom tilflyttande frå Bergen på vinterparten. Ein lur satan. Klassisk snik. Du skal passe deg for slike som Tor Andreas. Eg meiner, han er ikkje av typen som bind deg fast til tre og piskar deg – og deretter lar deg vente på hjelp i timevis.

Men du kan vedde på at det var hans idé.

Det var Tor Andreas som kviskra nokon i øret, som fletta inn ein liten replikk, som sendte ein uskyldig sms. Eit blikk, eit blunk, eit kremt. Hjernen bak. Den som set grillar i hovudet på valdskøddane der ute. Og vips! så står du der fastbunden til eit helvetes pæretre eller noko.

– Psst! kviskrar Tor Andreas. – Det er pokerlag i teltet vårt.

– Endeleg litt action! seier Roald, allereie på veg opp frå soveposen.

Vi andre ser prøvande på kvarandre. Ingen av oss har eigentleg lyst. Det synest på mils avstand. Men ingen vil risikere å hamne utanfor. Og det er nettopp det:

Å vere utanfor er det verste av alt.

Hamnar du først utanfor, er det gjerne uråd å kome innanfor igjen. Særleg når trekukar som Tor Andreas styrer spelet.

Klokka er over tolv. Vi har fått streng beskjed frå Oppmann Johnsen om å vere i seng elleve. Og dessutan: Vi veit godt kven som bur i teltet til Tor Andreas.

Jernet.

Slåsskjempa. Sjølvaste presidenten av alle jordas total køddar. Om muleg.

– Kva slags poker? spør Arnesen, liksom for å vinne tid.

– Knokepoker, seier Tor Andreas.

– Kom igjen, masar Roald. – Kva ventar de på? Skal de sitje her og få gnagsår på pikken?

Eg ser at Arnesen også er på gli.

Til slutt kravlar vi alle fram frå soveposane.

Vi smyg på oss shortsar og T-skjorter, listar oss ut på campingplassen, ser den krumbøygde ryggen til Tor Andreas like framfor oss, den kjører slalåm mellom telta, og vi kjenner graset mot dei nakne fotblada våre, vi sneiar borti teltpluggar, spente snorer, hører alle lydane, humring inne frå telta, og alle jenteansikta frå tidlegare på kvelden kjem til meg, da vi rekte rundt på Ekeberg Camping, i gjengar, som kanadagjæser med leiaren i spissen og resten i vifteformasjon bakover, inn på tivoliområdet, inn i sportsteltet, der vi blakka oss, kjøpte dei aller styggaste Norway Cup-souvenirane allereie første kvelden – sjølvlysande skolisser, fotballsko, treningsklede, signerte fotballdrakter, og overalt rundt oss: jenteansikta – smilande, blyge, mørke, lyse, utfordrande, ertande, avvisande, vakre jenteansikt, og eg tenker at alle desse jenteansikta hører heime ein stad, dei er fordelte ut over alle desse telta eller forsvunne til andre stader, heim, til sovesalar, skolar, gud veit kvar alle jenteansikta tok vegen, men berre det å vite at dei finst, og så å tore å tenke den umulege tanken:

Finst det eit jenteansikt for meg der ute?

Eit jenteansikt som kjem til å bry seg om meg – og ingen annan, som kjem til å smile berre til meg, som vil dele løyndommar med meg og krype opp i armkroken min – og ingen andre sin?

For guds skyld.

Finst du?

Eg snakkar om eit jenteansikt der det skjuler seg noko under. Ei jente som likar Wilco – verdas beste band – eller noko.

Og der har du det.

Sjansen for å treffe ei jente som likar Wilco, er lik null. Fakta faen. Eg har musikksmaken til ein 50-åring, ifølgje dei yngre halvsøstrene mine. Wilco er for gamle gubbar, seier dei. Eg er hjernevaska av stefar min, har hørt for mykje på dei to tusen tre hundre CD-ane i samlinga hans, er på god veg til å bli ein gammalrockar som luskar rundt i dongeriskjorte og skinnvest, akkurat som alle gamlisane på Rolling Stones- og Bruce Springsteen-konsertar.

Ja vel, seier no eg.

Men finst det eigentleg andre artistar enn Jeff Tweedy, vokalisten i Wilco, som har Hamsuns Samlede verker – på norsk? Som syng meir inderleg om viktige, ekte ting? Finst det ein vakrare song enn «Ashes of the American Flag»?

Eg berre spør.

Der har du ein som er seg sjølv. Jeff Tweedy. Der har du ein som er ekte, som er kul.

I same sekund snur Tor Andreas seg mot oss, eg vippar tilbake til røynda idet han fører peikefingeren framfor munnen – og drar i glidelåsen til eit grønt, sjøstygt telt.

Inne er det allereie overfylt. Fleire frå gutelaget er her. Også to–tre av dei mest hardbarka juniorspelar ane. Pokerhender, pokerfjes. Og enkelte av desse hendene ber tydelege merke etter risp mot knokane.

Knokepoker.

Ikkje noko spel for pyser. Tapar du mot ein driven kortstokkslagar, har du verkande sår på knokane i ei veke. Minst. Eitt nådelaust, presist slag er nok.

Risper og blod. Det er innsatsen i dette gamet.

Og innarst i hjørnet.

Jernet.

Fyren som har terrorisert klassen min heilt frå 1. trinnet. Ein gud-helvetes valdskødd av ypparste merke. Han bur berre to minutt unna huset vårt òg, det er det verste, eg veit ikkje kor mange gongar eg har gjømt meg under brua på veg heim frå skolen, berre for å forsikre meg om å ikkje møte den sadisten. Han bur saman med mor si, Vaske-Evy, borti ei rønne av ein kåk nedi vegen. Det ligg alltid noko skrot utanfor huset deira. Reine White Trash-palasset. Og likevel er det altså mor hans som vaskar på skolen, ho som ikkje eingong klarer å halde styr på sitt eige hus. Eg trur ho må ha gitt opp å engasjere seg i sonen – og livet – for mange herrens år sidan.

Og i mellomtida får Jernet herje på, delje laus på skuldrene til folk, legge uskyldige stakkarar i bakken og sitje oppå dei heile frikvarteret berre på pur faen. Slikt noko. Han ville faen meg fått 6-ar i valdskødding, sjefssadisten.

No sit han innarst i teltet med beina i lotusstilling som om han skulle vere ein jævla buddhist eller noko. Krykkene står lente mot teltduken bak han. Rauk korsbandet da han mosa ned ein motspelar i vårsesongen. Vittig nok var det Jernet – og ikkje motspelaren – som blei skadd.

Likevel fekk Jernet masa seg med til Norway Cup. Viktig for lagånda, som han sa til Oppmann Johnsen. Jommen sa eg smør. Ein større valdskødd og falsk gnom skal du leite lenge etter.

Men så er det det: Køddar er gjerne gode på å verke overbevisande. Det kan eg like godt innrømme.

Berre sjå. Her sit Jernet i Norway Cup og spelar knokepoker. Ein sann bauta for lagånda, spør du meg.

Den kraftige overkroppen hans rugar over korta, panneluggen sleng ned i ansiktet, og langt der inne ein stad kan ein skimte eit blikk som skannar motstandarane sakte, bestemt, stadig på leit etter ei opning, eit lite glimt av noko usikkert; heile tida vurderer han situasjonen.

Slå til.

Trekk deg.

Slå til.

Trekk deg.

Ein juniorspelar melder to slag.

Alle kastar seg, ein etter ein. Alle så nær som Jernet. Han stirar konsentrert ned i korta sine. I fem sekund, minst. Så vender han blikket opp, festar det på juniorspelaren.

– Ser deg.

Juniorspelaren brettar ut handa si.

– Flush, seier han, sigerssikkert.

Jernet sukkar. Det lyser tap av auga hans. Han legg eitt og eitt kort på bakken.

Tre kongar og to femmarar.

Hus.

Og hus slår flush.

Vi kan alle sjå redsla spikra i auga til juniorspelaren. Jernet samlar på si side berre saman kortstokken, plystrar lett, justerer litt på bunken med dei 52 korta. Dette er noko alle som har spela knokepoker veit: Ein bunke som hallar litt på skrå, gjer meir skade enn ein rett. Ingen meistrar denne valdskunsten som Jernet.

Juniorspelaren held knyttneven fram mot Jernet. Den vibrerer så vidt.

Smakk!

Lyden får det til å ise nedover ryggen.

Smakk!

To bloddråpar piplar ned frå knokane til juniorspelaren, ein nedover langfingeren, ein ned langs ringfingeren. Han trekker handa raskt tilbake, som om han hadde brent seg. Men han har ikkje ytra eit lite «au» eingong. Det skal han ha.

Jernet vippar blikket opp på oss, dei nykomne.

– Nokon som vil vere med?

Ingen seier eit ord. Ei lang stund.

– Ja, faen heller, kjem det plutseleg frå Roald. – Ein kan no ikkje stå her og tørr-ronke, heller.

Juniorspelarane knuffar kvarandre hit og dit, og gir motvillig plass til Roald i ringen.

Jernet stokkar korta.

– Er det sjølvaste Mr. Pokerfjes som vil spele? flirer han.

– Hald kjeft, seier Roald. – Ingen slår meg i poker. Ikkje eingong humlepungar som deg.

Jernet humrar – og deler ut. Eitt og eitt kort til seks spelarar i ein ring. Fem kort til kvar. Alle løftar taust opp handa si, held den tett opp mot ansiktet, brettar korta ut over.

Hald maska. Berre hald maska no.

Dei fleste ber om nye kort. To eller tre stykke.

– Du da, fuckface? spør Jernet.

– Eg skal ha eitt, pip Roald. – Og slutt å kalle meg fuckface, humlepung.

Jernet strekker eitt einsleg kort over mot Roald.

Roald tar imot kortet, fører det overdrive diskré ned bortetter bakken, vidare opp langs foten, låret, held det til slutt framfor ansiktet.

Han ser lenge på det, set det på rett plass i handa, prøver å sjå upåverka ut.

Jernet deler endeleg ut to kort til seg sjølv.

Deretter er det heilt stille i teltet. Ikkje eit knyst. Men alle blikk vandrar forsiktig. Dei søker seg hit, dit, ser, vurderer.

– Du kan begynne å by, sidan du er så seiersvant, seier Jernet til Roald.

Roald fordjupar seg liksom i korta sine, sukkar tungt, drar handa gjennom håret og kvitrar:

– Fem!

Det går eit stikk gjennom forsamlinga. Fem slag. Roald spelar høgt frå første stund. Han tok trass alt berre eitt kort, så det kan vere noko i det. Men uansett eit litt tåpeleg høgt førstebod, og særleg viss du sit med ei god hand og vil få opp innsatsen.

Ein etter ein kastar dei andre seg. Berre éin juniorspelar ser Roald.

Deretter er det Jernets tur.

Fingrane hans stryk over haka. Stansar. Stryk meir.

– Høgnar med to slag! seier han endeleg.

Folk vrir på seg i teltet.

Sju slag.

Men ikkje berre det: sju mulege Jernet-slag.

Berre Roald verkar rimeleg fatta.

– Høgnar med tre, seier han kort.

Juniorspelaren kastar seg. Han kan vente seg sju slag frå Jernet eller Roald. Men han må ha tenkt at ikkje faen. No er det nok. Akkurat som alle dei andre i teltet.

Ti slag i potten.

Jernet må vel gi seg no?

Han vrir i alle fall litt på seg der borte i hjørnet. Sju mulege slag frå den vesle tassen Roald. Jernet likar ikkje dette. Det er rimeleg tydeleg.

– Høgnar med førti! kjem det plutseleg frå Jernet.

Eit kollektivt stønn stig fram i teltet.

Femti knokeslag!

Det må vere ein bløff. Jernet vil skremme Roald til å ta ti slag. Det synest rimeleg klart. For femti slag! Berre tanken …

Eg ser adamseplet til Roald, det legg ut på tur, vandrar oppover og oppover – heilt til det stansar, og dalar igjen – rett ned i magen.

Jernet bløffar. Han må gjere det. Alle veit det. Roald òg. Men har han ballar til å stå imot? Femti slag! Og dessutan: Han vil tape ansikt om han kastar seg. Men prisen for ta ti samanlikna med femti slag er liten.

Kast deg, Roald.

Kast deg.

Eg trur heile teltet deler dette ønsket.

Kast deg.

For guds skyld.

– Høgnar med femti! lyder plutseleg stemma til Roald.

No går det for vidt. Det veit alle. Sjølv auga til dei mest hardbarka juniorspelarane røper det alle kjenner på: Dette er sjukt. Dette spelet er ute av proporsjonar. Eitt hundre slag. Det er slutten på handa til taparen same kven det måtte bli. Sjølv hundre daffe dask frå Roald kan gjere mykje skade.

Det einaste ansiktet som ikkje røper noka kjensle no, er Jernets. Han liksom stirar på korta sine, ruggar hovudet opp og ned, som om han veg framtida si på ei vektskål.

Femti slag.

Hundre slag.

Det er eigentleg ikkje så nøye kva det blir. Utspelet frå Roald er eit siste, desperat forsøk, slår det meg. Og eg innser at Jernet òg tenker i same banar. Men han held fram med å rugge opp og ned på hovudet, heilt til han plutseleg rettar opp ryggen, set blikket hardt i Roald og seier:

– Ser deg.

Det er akkurat i dette augeblikket at alle skjønar. Auga til Roald røper alt. Eitt kort. Den mest banale pokerløgna av dei alle. Så ufatteleg dum ein bløff at ein nesten ikkje tenkte det var muleg å prøve.

Roald legg skjelvande fram dei fem korta sine.

Ingenting.

Ingen verdas ting.

Ikkje eit simpelt par eingong.

Eit smil breier seg i ansiktet til Jernet.

– Sjå her du, fuckface.

Fire åttarar.

Roald ser heilt knekt ut. Han søker støtte i alle ansikta rundt seg. «Han kan vel ikkje meine å slå hundre slag?» seier ansiktet til Roald. «Please, sei at det ikkje er sant?»

Den einaste som veit svaret på dette, er Jernet.

Han samlar saman kortstokken, justerer bunken på skrå, plystrar.

– Kom med handa! seier han så.

Eg får nok av smertehyla til Roald allereie ved femte slag, eg spring ut av teltet, veit ikkje kvar eg skal gjere av meg, vil berre bort, ut, Hallvard og Arnesen kjem raskt etter, vi driv bortover campingplassen, anar ikkje kvar vi skal plassere kroppane våre, dei berre flyktar av garde utan retning, mens skrika til Roald stig i styrke bak oss.

Like etter ser vi Oppmann Johnsen. Han kjem veltande ut frå teltet sitt med eit søvntungt uttrykk i ansiktet. Han er ein svær, hårete plugg, ein gammal vektløftar, og han ser vill og skremmande ut der han kjem styrtande.

– Kva i helvete er det som skjer? ropar han mot oss.

Vi rekk aldri å svare. Oppmann Johnsen styrtar berre vidare mot teltet der skrika kjem frå, dukkar inn bak teltduken, og vi kan høre den opphissa stemma hans der inne, vi ser Tor Andreas og dei andre kome styrtande ut, dei spring som løpske hestar ut i sommarnatta, og like etter kjem Oppmann Johnsen ut med Jernet, han drar Jernet etter seg i den eine armen.

– Er det dette du har kome hit for!? ropar Oppmann Johnsen. – Hæ!? Svar meg!? Vil du skade dei få spelarane vi har att!?

Jernet seier ingenting. Han gir berre Oppmann Johnsen eit kaldt blikk.

Etter ei stund med roping og skjelling gir Oppmann Johnsen opp. Han slenger frå seg Jernet som ein sekk bananar – og kastar krykkene etter.

– Du skal passe deg! Du som er så glad i damer!

Jernet nærmast spyttar orda ut.

Eg ser eit vilt raseri bygge seg opp i Oppmann Johnsen. Han strammar neven. Men roar seg.

Eg skjønar med eitt. Jernet har eit eller anna på Oppmann Johnsen. Ein løyndom. Noko mørkt og ekkelt.

Oppmann Johnsen styrtar tilbake inn i teltet. Jernet nyttar høvet og hinkar av garde, glir inn i skuggane mellom telta – og blir borte.

Like etter kjem Oppmann Johnsen ut igjen med Roald.

Det blør frå handa hans. Ein stor, raud bekk sildrar nedover. Og han græt som eit lite barn.

Oppmann Johnsen kjem rett bort til oss.

– Ikkje berre stå der, da! Ring legevakta!

Tre minutt etter ser vi Roald stige inn i bilen til Oppmann Johnsen.

Den susar inn i natta, den mørkaste av alle netter.

